
KNISJA GHAL ZMINLJIETNA

[I-Vangelu li thabbrilna ma setax ikun ahjar ghal din il-gurnata, ghax jien konxju li ghalija
ghad jasal dak il-jum li fih jien irrid naghti kont lil Alla ta’ ghemili. Alla ghad jistagsini
x’ghamilt ghal dan il-poplu li fdali fil-kura pastorali tieghi. Fid-dawl ta’ dak li smajna fil-
Vangelu, partikularment meta Gesu jitkellem dwar “il-qaddej fidil u ghagli” (Mt 24:44),
nahseb li hemm mistogsija wahda i rrid inwiegeb: jekk kontx fidil ghas-sejha li ghamilli u
ghall-missjoni li tani. Gesu ser jistagsini dwar il-fedelta.

Xi tfisser fedelta? Li wiehed ihares b’fedelta dak li jkun irc¢ieva ma jfissirx li wiehed ghandu
jikkonserva l-patrimonju (storja u tradizzjoni) f’vetrina biex kollox jibga’ tali kwali; langas
ifisser li wiehed ma jaghmel ebda pass u jibga’ immobbli biex izomm l-istatus quo. Fedelta
tfisser li f’rispett lejn dak li huwa veru, wiehed ikun miftuh ghall-gdid u jkun kapaci jinbidel.
[1-fedelta ghal Alla tfisser li wiehed ikun attent ghas-sorprizi ta’ Alla, u filwagqt li jghozz dak
li jkun wasallu maz-zmien, ikompli jfittex il-gdid li hafna drabi diga huwa prezenti fil-qadim.
Huwa aktar komdu u seren li wiehed joqghod jindokra dak li ghandu milli wiehed ikun
miftuh ghall-processi u orizzonti godda. Din il-kapacita li tinbidel u tibdel nehtiguha mhux
biss meta jkun hemm bzonn nghaddu mill-hazin ghat-tajjeb, imma wkoll meta nistghu
naghmlu ahjar it-tajjeb li ghandna. Dan il-principju jghodd ukoll ghall-komunita ekklezjali li
tinsab fi process ta’ maturazzjoni.

Fil-grajja ta’ meta l-Appostli ghazlu lid-djakni (Atti 6) ghandna xhieda ta’ kif it-tibdil
socjokulturali jitlob mill-komunita Nisranija li taghmel ezami taghha nfisha u tirristruttura
ruhha fid-duttrina u l-prassi biex tibqa’ fidila. Dakinhar il-komunita ma kinitx ghadha wahda
omogenja. Fil-fatt kien hemm kemm dawk li jitkellmu I-Lhudi u kemm il-Grieg. Bil-mod il-
mod mhux biss is-socjeta imma I-komunita ekklezjali kienu ged isiru pluralistici! Barra minn
hekk, billi 1-hidma tal-Appostli zdiedet, il-fogra u r-romol hassewhom qged jigu ttraskurati.
Ghalhekk il-“poplu ta’ Alla” (u mhux 1-Appostli wahidhom) hass li kien wasal iz-zmien li
jaghzlu sebat irgiel biex jaqdu l-imwejjed. Ninnotaw li l-ismijiet ta’ dawn id-djakni kienu
kollha Griegi, anzi, wiehed minnhom kien proselitu minn Antjokja (mhux Lhudi!). Dakinhar
sehhet bidla kreattiva mhux biss fil-hidmiet pastorali imma wkoll ghax welldu grupp
Ellenistiku distint minn dak Lhudi imma f’komunjoni. Inbidlu c¢-c¢irkustanzi socjali u
kulturali, u 1-Knisja, li zgur ma nistghux nghidu li ma kinitx leali lejn Gesu u 1-Vangelu,
kellha I-kuragg li fil-komunita introduciet element strutturali gdid li ma kienx hemm bhalu



fit-tradizzjoni evangelika. Illum nitfixklu jew niehdu skandlu b’dak li taghmel jew tista’
taghmel il-Knisja! Dakinhar la kien jezisti d-djakonat tal-irgiel u lanqas tan-nisa, imma kienu
attenti ghal dak li l-Ispirtu ried mill-Knisja ghal dak iz-zmien. L-Appostli lagghu lil dawk is-
seba’ rgiel maghzula mill-komunita, jitolbu fughom, jaghmlu dixxerniment u jordnawhom
djakni! Allura dakinhar 1-Appostli ma kinux fidili lejn Gesu? Nibza’ li kieku Ilum
jikkritikawhom li ged jitbieghdu mill-Vangelu u mit-Tradizzjoni jew li ged joholqu xizma.

Din hija 1-fedelta li flimkien maghkom ippruvajt nghix matul dawn l-ahhar hmistax-il sena.
[z-zmien huwa fattur importanti. Anki jien ridt iz-Zzmien biex inkompli nissawwar bhala
raghaj. Il-habib tieghi 1-Avukat Joe Micallef Stafrace, li gieli jkollna diskussjonijiet bit-
telefon, kien qalli: “Dun Mario, narak isqof in the making — Isqof li qed tibena”. Kien il-
poplu ta’ Alla li akkumpanjani f’dan il-process ta’ maturazzjoni. Niftakar wiehed sacerdot
josservali li jien inbdilt wara li kont attendejt is-Sinodi dwar il-familja (2014-2015) u I-
esperjenza tal-Missjoni djoc¢esana. Mhux li ma kontx fidil lejn is-sejha, imma I-fedelta telghet
grad differenti.

I¢-cirkustanza tal-lum tippermettili nsemmi ftit esperjenzi li ghamilna matul is-snin tal-
episkopat fil-qasam tal-evangelizzazzjoni u l-karita: iz-zewg motivi ghaliex, kif qrajna fl-Atti
tal-Appostli, l-ewwel komunita ekklezjali hasset 1i b’fedelta kellha bzonn tar-riformi. II-
kelma riforma tfisser li wiehed jerga’ jmur ghall-forma tal-bidu, peress li hafna drabi nkunu
tbeghedna minnha.

Fil-qasam tal-evangelizzazzjoni ppruvajna naghtu ftit linji dwar il-predikazzjoni. Min-naha
tieghi ppruvajt anki billi ghal disa’ snin shah, fil-Hdud matul is-sajf, kont nipprietka dak li
hafna ghadhom isejhu “l-panigierku” (kont nippreferi li nuzaw il-kelma meditazzjoni!). L-
ghan tieghi kien li naghtu linja fit-tigdid tal-predikazzjoni — evangelizzazzjoni.

Impenjajna ruhna biex titwettaq riforma fil-katekezi taz-zghar u tal-adulti, imma hawnhekk
ukoll mhux kulhadd tela’ fuq id-dghajsa. F’dak li ghandu x’jagsam mal-katekezi taz-zghar
kien hemm min ried jibga’ bil-metodu tal-bierah. Dan il-process ghadu ghaddej u hemm
bzonnu. Ftit jiem ilu kont f’parrocca biex niccelebra 1-Grizma u 1-Kappillan b’qalb tqila
osservali li hafna mit-tfal li kienu ser jir¢ievu 1-Grizma kienu diga ¢¢antaw il-quddiesa tal-
Hadd! Dan il-fatt ma jpoggilniex mistogsija dwar is-sistema kateketika taghna? Ghall-grazzja
ta’ Alla fil-qasam tal-katekezi tal-kbar ghandna esperjenzi inkuragganti ta’ Lectio Divina jew
proposti jixxiebhu dwar il-Kelma ta’ Alla.

Sar hafna xoghol tajjeb f’dik li hija katekezi u l-familja. Hawnhekk il-mutur kien 1-Isqof
Anton Teuma. Flimkien ma’ tim ta’ laj¢i holoq sistema ta’ katekezi kemm ghall-gharajjes u
kemm ghall-koppji mizzewga. Hawnhekk nixtieq insemmi 1-katekezi ghad-divorzjati.



Dakinhar, li wiehed isemmi din ix-xorta ta’ azzjoni pastorali kien jitqies qieghed jidghi.
Mhux kulhadd kien ac¢cetta li 1-Knisja tlaqga’ lil dawk li hadu d-divorzju u forsi kienu
geghdin fit-tieni relazzjoni u tghinhom fil-mixja taghhom wara Kristu! Kienet azzjoni
profetika. Dakinhar, Ec¢c¢ellenza Mons. Teuma, int ghamilt dak li llum il-Papa qged jghidilna
naghmlu.

Nahseb li wahda mill-affarijiet sbieh li ser inhalli warajja huwa d-dokument li ktibna I-
Arcisqof Mons. Charles J. Scicluna u jien dwar il-kriterji ghall-applikazzjoni tal-Kapitlu 8
tal-Amoris letitia. Kemm swielna, ghadu jiswielna u jiswieli! Ridna I-kuragg biex meddejna
dak il-pass. Dakinhar qalulna li m’ahniex fidili ghall-Vangelu. M’ahniex fidili ghall-Vangelu
meta mexjin fuq il-passi ta’ Pietru?

Dak li gab nuqqas ta’ gbil fl-ewwel komunita ekklezjali kienu 1-foqra li hassewhom mitluqa.
F’din id-djocesi jien sibt hafna hidma karitattiva. Sibt istituzzjonijiet tal-Knisja mwaqqgfa biex
jaghmlu karita u ppruvajna nsahhu u nkattru din il-hidma. Wara li zgurajna li bhala djocesi
jkollna s-sodda soda (il-mezzi), bdejna nifirxu I-hidma karitattiva. BizzZejjed insemmi d-
diskussjonijiet 1i ilhom ghaddejja sentejn mal-Patrijiet Kapuccini biex Suret il-bniedem tkun
tista’ toffri minn dar tal-Knisja s-servizzi lil dawk li ghandhom disturbi mentali. Ftit xhur ilu,
meta fl-ibhra ta’ madwarna kien hemm l-emigranti bejn sema u ilma, 1-Arc¢isqof Scicluna u
jien offrejna ghajnuna lill-Gvern: Mons. Arcisqof offra dar f’Malta u jien offrejt villa
proprjeta tal-Knisja. Dan mhux ged nghidu bi ftahir, imma biex napprezza d-dimensjoni
karitattiva tad-djocesi. Il-hidma karitattiva mhix assistenzjalizmu imma solidarjeta. Ilbierah
mort fic-Centru tal-APS (Malta) u fakkarthom 1i ftit xhur ilu kont ktibtilhom ittra fejn
tlabthom biex, bhala bank fejn il-Knisja ghandha vuc¢i, iwaqqfu fond biex jghinu lil dawk il-
pazjenti li jkollhom bzonn kura barra minn pajjizna. Kont lest li bhala djocesi nohorgu s-
sehem taghna ghal dan il-fond.

Dawn huma ftit mill-esperjenzi ta’ Knisja li ghexna f’”dawn l-ahhar hmistax-il sena. Forsi
ghal xi whud, uhud minn dawn jistghu jidhru bhala passi fejn wiehed jahrab mill-fedelta.
Imma mhux hekk! Jien kuntentissmu li I-Ispirtu s-Santu u 1-Knisja baghtulna lill-Isqof Anton,
ghax konvint li huwa ragel fidilissmu lejn Alla u I-bniedem, u ghandu karizma biex ikompli
jizviluppa. Meta bdejt il-ministeru episkopali tieghi sibt processi ghaddejjin — u hawn irrid
insellem il-memorja tal-predecessur tieghi 1-Isqof Nikol —, u ghandi tama li llum ukoll il-
processi li gabbadna, bl-ghajnuna tal-Madonna Ta’ Pinu, ghad jitkattru u jaghtu I-frott.



